
1. Ընթացիկ իրավիճակը և իրավական ակտի ընդունման անհրաժեշտությունը
[bookmark: _Hlk190429784]Ըստ «Հանրային ծառայության մասին» օրենքի 40-րդ հոդվածի 1․2-րդ մասի՝ «Փաստացի տիրապետվող գույք է համարվում հայտարարատուին սեփականության իրավունքով չպատկանող, բայց նրա կողմից հաշվետու ժամանակահատվածում 90 և ավելի օր փաստացի տիրապետվող կամ օգտագործվող (անկախ նշված իրավունքների պետական գրանցումից) անշարժ գույքը, տրանսպորտի միջոցը (բացառությամբ աշխատանքային (ծառայողական) հարաբերությունների արդյունքում անձի տիրապետմանը հանձնված անշարժ գույքի, տրանսպորտի միջոցի), թանկարժեք գույքը:»: Հայտարարագրերի ձևանմուշներում այն նշված է «90 օրից ավելի» կամ «90 օրից ավել» ձևակերպումներով, ինչը չի համապատասխանում օրենքին: Ըստ «Հանրային ծառայության մասին» օրենքի 40-րդ հոդվածի 1-ին  մասի 6-րդ կետի համաձայն՝ թանկարժեք գույք է համարվում «չորս միլիոն ՀՀ դրամ (դրան համարժեք արտարժույթ) կամ ավելի բարձր արժեք ունեցող ցանկացած գույքը»։ Հայտարարագրերի ձևանմուշներում այն նշված է «չորս միլիոն դրամից կամ դրան համարժեք արտարժույթից ավելի արժեք ունեցող գույք» կամ «չորս միլիոն ՀՀ դրամից կամ դրան համարժեք արտարժույթից ավել արժեք ունեցող գույք» ձևակերպումներով, ինչը չի համապատասխանում օրենքին:
 Հայտարարատուների կողմից հայտարարագրված մի շարք գործարքների վերաբերյալ տվյալների հայտարարագրումն ամբողջությամբ չի բացահայտում այդ գործարքների էությունը, իսկ հրապարակվող տվյալների պայմաններում հայտնվում է հանրության, հատկապես ԶԼՄ-ների ուշադրության կենտրոնում, արդյունքում Կոռուպցիայի կանխարգելման հանձնաժողովը, իրականացնելով համապատասխան ստուգում, գործող օրենսդրության և հրապարակային տվյալների տրամադրման սահմանափակումների պայմաններում հնարավորություն չի ունենում պատշաճ կերպով արձագանքելու մամուլի հրապարակումների հիման վրա իրականացվող ուսումնասիրությունների միջոցով: Նշված «Լրացուցիչ հրապարակային տեղեկություններ» դաշտը կլինի հրապարակային և հայտարարատուի ցանկությամբ կհրապարակվեն տվյալներ, որոնք չեն արտացոլվում հայտարարագրի մնացած դաշտերում:
Տնտեսական համագործակցության և զարգացման կազմակերպության Արևելյան Եվրոպայի և Կենտրոնական Ասիա հակակոռուպցիոն ցանցի մոնիթորինգի արդյունքում արձանագրվել է, որ, թեպետ հայտարարագրման ենթակա են նաև արտերկրում գտնվող շարժական և անշարժ գույքերը, ուղեցույցում և հայտարարագրերի ձևանմուշներում հստակ այդպիսի պահանջ կամ պարզաբանում չկա: Ուստի, «Հայաստանի Հանրապետության կառավարության 2020 թվականի հունվարի 30-ի N 102-Ն որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծով (այսուհետ՝ Նախագիծ) առաջարկվող փոփոխություններով ակնկալվում է լուծել նաև այդ խնդիրը:

2.  Առաջարկվող կարգավորման բնույթը
Նախագծով առաջարկվում է Հայաստանի Հանրապետության կառավարության 2020 թվականի հունվարի 30-ի «Հայտարարատու պաշտոնատար անձի գույքի, եկամուտների, ծախսերի և շահերի, նրա ընտանիքի անդամների գույքի եկամուտների և ծախսերի տարեկան հայտարարագրի, հայտարարատու պաշտոնատար անձի՝ պաշտոնեական պարտականությունները ստանձնելու օրվա դրությամբ առկա գույքի, եկամուտների և շահերի, նրա ընտանիքի անդամների գույքի և եկամուտների, հայտարարատու պաշտոնատար անձի՝ պաշտոնեական պարտականությունները դադարեցնելու օրվա դրությամբ առկա գույքի, եկամուտների, ծախսերի և շահերի, նրա ընտանիքի անդամների գույքի, եկամուտների և ծախսերի հայտարարագրի օրինակելի ձևերը սահմանելու մասին» N 102-Ն որոշման (այսուհետ՝ Որոշում) իրավակարգավորումները համապատասխանեցնել օրենքի պահանջներին։

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Կոռուպցիայի կանխարգելման հանձնաժողովի կողմից։

4. Կապը ռազմավարական փաստաթղթերի հետ 
Նախագիծը չի բխում ռազմավարական փաստաթղթերից և նպատակ է հետապնդում  վերացնել Կոռուպցիայի կանխարգելման հանձնաժողովի գործառույթների իրականացման ընթացքում ի հայտ եկած և հայտարարագրերի ձևանմուշներում առկա օրենսդրական կարգավորումների հետ անհամապատասխանությունները։

5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Նախագծի ընդունմամբ պետական բյուջեում ծախսերի և եկամուտների ավելացում կամ նվազեցում չի նախատեսվում:

6.   Ակնկալվող արդյունքը
Նախագծի ընդունման արդյունքում Որոշման իրավակարգավորումները կհամապատասխանեցվեն «Հանրային ծառայության մասին» օրենքի պահանջներին, ինչպես նաև կապահովվի Տնտեսական համագործակցության և զարգացման կազմակերպության Արևելյան Եվրոպայի և Կենտրոնական Ասիա հակակոռուպցիոն ցանցի մոնիթորինգի արդյունքում արձանագրված՝ չկատարված ռեկոմենդացիայի կատարումը։

